
VIII синыф


Тема   Ике һәм бер составлы һөйләмдәр

Маҡсат  Ике һәм бер составлы, йыйнаҡ һәм тарҡау 
һөйләмдәрҙең үҙенсәлектәре менән таныштырыу;
ябай һөйләмгә синтаксик анализ яһау тәртибен камиллаштырыу,
тәбиғәттең ярҙамға мохтажлығы,уны һаҡлау һәр кемдең изге бурысы булыуын уҡыусыларға еткереү.

Йыһазландырыу  Дәреслек, Ябай һөйләм , Һөйләм киҫәктәре таблицалары,терәк схема, маркерҙар.
I.Ойоштороу мәле.
Һаумыһығыҙ! Ултырығыҙ!
Кем дежур? Дәрестә кемдәр юҡ?
Дәрес ваҡытында кәрәк буласаҡ материалдарығыҙҙы барлап сығығыҙ.
Бөгөнгө дәрестә һеҙ һөйләм составы, уның йыйнаҡлығы, тарҡаулығы тураһында беләсәкһегеҙ,бирелгән эштәрҙе иғтибар менән башҡарһағыҙ теманы үҙләштереү ҡыйынлыҡтар тыуҙырмаҫ.
Эпиграфҡа иғтибар итегеҙ.Әнисә Таһиованың “ Юҡ итеүе еңел матурлыҡты,бар итеүе ауыр бик ауыр” тигән һүҙҙәре дәресебеҙҙе оҙатып барасаҡ, ниндәй матурлыҡ тураһында һүҙ барғанын биремдәрҙе үтәү барышында белерһегеҙ.
II. Өй эшен тикшереү, үтелгәнде ҡабатлау.
Хәҙер өйгә бирелгән эште тикшерәйек.

Беҙ ҙур, яҡты мәктәптә уҡыйбыҙ. Күптән түгел мәктәптә «Иң йәшел класс» конкурсы иғлан иттеләр. Тырыш балалар йәшелләндереү эшендә әүҙем ҡатнаша. Тиҙҙән конкурсҡа йомғаҡ яһаясаҡтар

(кроссворд сисеү)
· Һөйләмдең грамматик нигеҙен нимә тәшкил итә? Эйәрсән киҫәктәргә нимәләр инә?
· Алда уҡылған һөйләмдәргә тағы бер иғтибар итегеҙ. Бөтә һәйләмдәрҙең  дә эйәһе лә, хәбәре лә бармы?

· Эйе, эйә составы ғына йәки хәбәр составы ғына булған һөйләмдәр ҙә була. Беҙ һеҙҙең менән тап шул турала һүҙ алып барасаҡбыҙ.

III. Яңы тема 

Дәфтәрҙәргә числоны һәм теманы яҙып ҡуйығыҙ.
1. Белеүебеҙсә һөйләмдә эйә составы һәм хәбәр составы була.
- Эйә составына нимәләр инә?
- Хәбәр составын нимә тәшкил итә?

Составына ҡарап ябай һөйләмдәр ике составлы ла, бер составлы ла була ала.

Таҡталағы һөйләмдәргә иғтибар итегеҙ. Уларҙы һөйләм киҫәктәре буйынса тикшереп ҡарайыҡ.

Тәбиғәт – байлыҡ. Беҙ тәбиғәтте һаҡларға тейеш.
Был һөйләмдәрҙең эйәһе лә, хәбәре лә бар, бындай һөйләмдәр ике составлы һөйләмдәр тип атала.Улар йыйнаҡ та,тарҡау ҙа була ала. Йыйнаҡ һөйләмдең баш киҫәктәре генә була, тарҡау һөйләмдең баш киҫәктәре лә, эйәрсән киҫәктәре лә була.

Икенсе төркөм һөйләмдәрҙе тикшерегеҙ.

Шишмә янында торам. Тирә - яҡта сүп – сар. Йән тетрәткес күренеш.


Был һөйләмдәрҙә эйә йәки хәбәр составы ғына бар, бындай һөйләмдәр бер составлы тип атала.
2. Теманы иҫтә ҡалдырыу еңел булһын өсөн терәк схема эшләргә тәҡдим итәм.
3. Терәк схеманы уҡыу.
IV. Нығытыу
1 – се күнегеүҙе эшләтеү.
- Текста ниндәй фекер әйтелә, ниндәй мөһим проблема күтәрелә?
- Эйе, бөгөнгө көндә экология проблемаһы киҫкен тора. Урмандар һанһыҙ киҫелә, заводтар тәбиғәтте, һулар һауаны, һыу ятҡылыҡтарын бысрата. Был күренештәргә ҡаршы көрәш алып  барылһа ла етерлек кимәлдә түгел әле.

2 – се күнегеүҙе үтәү.
- Ысынлап та күп кенә үҫемлектәр, сәскәләр йылдан – йыл аҙая. Тәбиғәттең матурлығы кәмей. Был мәсьәләләрҙе күп яҙыусылар 
үҙҙәренең әҫәрҙәрендә сағылдыра. Тәбиғәт яҙмышы хаҡында яҙған ниндәй яҙыусыларҙы беләһегеҙ?
3 – сө күнегеүҙе эшләү.
Терәк схемаларҙы  башҡарылған күнегеүҙәрҙән миҫалдар килтереп уҡытыу.
· Ниндәй һорауҙарығыҙ бар?  Нимәләр аңлашылманы?
· Эпиграфта ниндәй матурлыҡ тураһында әйтелә?
· Дәрестең эш материалы ла тәбиғәт, экология мәсьәләрен үҙ эсенә алған. Тәбиғәт – башҡорттоң тыуған йорто ул. Тыуған йорто ғына түгел, илһам сығанағы ла,рухи байлыҡ нигеҙе лә, белем даирәһе лә. Тәбиғәттең киләсәге беҙҙең ҡулда, беҙ уны саф, матур, таҙа көйөнсә һаҡларға тейешбеҙ.

Бар матурлыҡ һеҙҙең өсөн ҡала,
Юл ҡуймағыҙ уны тапларға.

Хәтәр ялҡын ҡабынмаһын өсөн,

Өйрәнегеҙ ерҙе һаҡларға!
V. Дәресте йомғаҡлау.

Баһалау.


Өй эше биреү.

· Рәхмәт! Һау булығыҙ!

ДӘРЕСТӘ ҠУЛЛАНЫУ ӨСӨН 

КҮНЕГЕҮҘӘР
1- се күнегеү. Тексты уҡып сығығыҙ. Ике составлы һөйләмдәрҙе табығыҙ.
Урман беҙҙең тәбиғәтте матурлай, һауаны таҙарта. Ә унда күпме файҙалы еләк – емеш, бәшмәк, сәтләүектәр! Ә ниндәй генә йәнлек юҡ унда!

Урман дуҫтары булығыҙ! Ундай кешеләр ағасты һындырмайҙар, япраҡтарын өҙмәйҙәр. Урман дуҫтары ҡош ояларын туҙҙырмайҙар.

2-се күнегеү. Һүҙҙәрҙе дөрөҫ тәртипкә килтереп , һөйләмдәр яҙығыҙ. Текст ниндәй һөйләмдәрҙән төҙөлгән?

Аҡланы, урман. Сәскәләр, алып торған, күҙ яуын. Баллыҡай, кәкүк емеше, күк умырзая, ҡаҙ йыуаһы. Йылдан-йыл, сәскәләр, был, аҙая бара. Йыялар, күпләп, самаһыҙ, уларҙы. Тормош йәме, сәскәләр. Һоҡланайыҡ, һаҡлайыҡ, уларҙы, ҡарап, уларға.

3-сө күнегеү. Бирелгән һөйләмдәрҙе мөмкин тиклем тарҡаулатығыҙ.


Уҡыусылар. Уҡыусылар китте...

ӨЙГӘ ЭШ. Бирелгән темаларҙың береһенә ике һәм бер составлы, йыйнаҡ һәм тарҡау һөйләмдәр ҡулланып инша яҙырға


 “Беҙ – тәбиғәт һағында”


 “Тәбиғәт яҡлауға мохтаж”

ШАРТЛЫ ТАМҒАЛАР

ЯҺ – ЯБАЙ ҺӨЙЛӘМ
Э – ЭЙӘ
Х – ХӘБӘР
А – АНЫҠЛАУСЫ
Т – ТУЛТЫРЫУСЫ
Х – ХӘЛ
ЭК – ЭЙӘРСӘН КИҪӘКТӘР
ЭС – ЭЙӘ СОСТАВЫ
ХС – ХӘБӘР СОСТАВЫ
2С – ИКЕ СОСТАВЛЫ ҺӨЙЛӘМ
1С – БЕР СОСТАВЛЫ ҺӨЙЛӘМ
